
Att tal-......, 
li jemenda l-Att ta’ Kärnten dwar il-Protezzjoni tal-Pjanti
Il-Parlament Provinċjali ta’ Kärnten iddeċieda dan li ġej:
Artikolu I
Emenda tal-Kärntner Landes-Pflanzenschutzmittelgesetzes (l-Att ta’ Kärnten dwar il-Protezzjoni tal-Pjanti)
L-Att ta’ Kärnten dwar il-Protezzjoni tal-Pjanti – K-LPG, Gazzetta tal-Liġi Provinċjali Nru 31/1991 fil-verżjoni tal-Gazzetta tal-Liġi Provinċjali Nru 17/2014, hu emendat kif ġej:
1. § 3(1) jaqra:
(1) Fi ħdan dan l-Att:
a) “prodotti għall-protezzjoni tal-pjanti” huma prodotti għall-protezzjoni tal-pjanti fis-sens tal-Artikolu 2 tar-Regolament (KE) Nru 1107/2009 dwar it-tqegħid fis-suq ta' prodotti għall-protezzjoni;
b) “prodotti għall-protezzjoni tal-pjanti b’riskju baxx” huma prodotti għall-protezzjoni tal-pjanti b’sustanzi attivi b’riskju baxx fis-sens tal-Artikolu 47 tar-Regolament (KE) Nru 1107/2009 dwar it-tqegħid fis-suq ta' prodotti għall-protezzjoni. Is-sustanzi attivi jappartjenu esklużivament lil dawn il-kategoriji: mikroorganiżmi, estratti tal-pjanti u materjal naturali li joriġina mill-annimali, mill-pjanti, mill-minerali jew ta’ oriġini mikrobijoloġika, inklużi sustanzi prodotti sintetikament li huma kompletament identiċi mas-sustanzi ta’ oriġini naturali;
c) “protezzjoni integrata tal-pjanti” hija l-kunsiderazzjoni bir-reqqa tal-metodi disponibbli kollha għall-protezzjoni tal-pjanti u l-inkorporazzjoni sussegwenti ta’ miżuri adattati li jikkumbattu l-ħolqien ta’ popolazzjonijiet ta’ organiżmi ta’ ħsara u li jżommu l-użu ta’ prodotti għall-protezzjoni tal-pjanti u metodi oħra ta’ difiża u ta’ ġlieda f’livell li huwa ekonomikament vijabbli u ekoloġikament utli u li jnaqqas jew jimminimizza r-riskji għas-saħħa tal-bniedem u għall-ambjent; il-protezzjoni integrata tal-pjanti hija bbażata fuq it-tkabbir ta’ pjanti utli b’saħħithom filwaqt li l-interferenza fl-ekosistemi agrikoli tinżamm kemm jista’ jkun baxxa u tippromwovi mekkaniżmi naturali għar-regolazzjoni ta’ organiżmi ta’ ħsara;
d) “użu ta’ prodotti għall-protezzjoni tal-pjanti” huwa l-konsum, l-applikazzjoni u t-tixrid kif ukoll l-użu, il-ħżin, l-istokkjar u l-ġarr intern ta’ prodotti għall-protezzjoni tal-pjanti bil-għan tal-applikazzjoni;
e) “utent” huwa kull min juża prodott għall-protezzjoni tal-pjanti huwa stess jew huwa responsabbli għall-użu tiegħu minn ħaddieħor;
f) “utent professjonali” huwa kull persuna li tuża prodotti għall-protezzjoni tal-pjanti fil-kuntest tal-attività professjonali tagħha, partikolarment operaturi, tekniċi, impjegaturi kif ukoll dawk li jaħdmu għal rashom fl-agrikoltura u f’setturi oħra; f’dan ir-rigward huwa irrilevanti jekk din l-attività ssirx b’intenzjoni professjonali jew ta’ profitt; 
g) “utent privat” huwa kull persuna li ma titqiesx bħala utent professjonali skont l-ittra (f);
h) “konsulent” huwa kull persuna li kisbet għarfien korrispondenti u li tagħti konsulenza dwar il-protezzjoni tal-pjanti u dwar l-użu sigur ta’ prodotti għall-protezzjoni tal-pjanti fil-kuntest tax-xogħol professjonali tagħha, inklużi servizzi ta’ konsulenza privata għal rasha kif ukoll pubblika;
i) “parti awtorizzata” hija l-utent jew kwalunkwe persuna oħra li għaliha japplikaw miżuri skont dan l-att jew l-ordinanzi bbażati fuqu;
j) “apparat għall-protezzjoni tal-pjanti (apparat tal-applikazzjoni għal prodotti għall-protezzjoni tal-pjanti)” huwa l-apparat kollu li huwa intiż speċifikament għall-applikazzjoni ta’ prodotti għall-protezzjoni tal-pjanti, inklużi l-aċċessorji li huma ta’ importanza sinifikanti għat-tħaddim korrett ta’ dan it-tagħmir, bħal żennuni, gejġis tal-pressa, filtri, passaturi u tagħmir għat-tindif tat-tank;
k) “indikatur tar-riskju” huwa r-riżultat ta’ metodu tal-kalkolu li jintuża għall-evalwazzjoni tar-riskji ta’ prodotti għall-protezzjoni tal-pjanti għas-saħħa tal-bniedem u/jew l-ambjent;
l) “metodi mhux kimiċi” huma metodi alternattivi fl-użu ta’ prodotti kimiċi għall-protezzjoni tal-pjanti, intiżi sabiex jipproteġu l-pjanti u jikkontrollaw l-organiżmi ta’ ħsara abbażi ta’ proċessi agronomiċi bħal dawk elenkati fl-Anness III, punt 1 tad-Direttiva 2009/128/KE tal-Parlament Ewropew u tal-Kunsill tal-21 ta’ Ottubru 2009 li tistabbilixxi qafas għal azzjoni Komunitarja biex jinkiseb użu sostenibbli tal-pestiċidi, jew metodi tal-kontroll tal-organiżmi ta’ ħsara fiżiċi, mekkaniċi jew bijoloġiċi;
m) “ilma tal-wiċċ u ilma ta’ taħt l-art” huwa ilma tal-wiċċ u ilma ta’ taħt l-art fi ħdan it-tifsira tal-Artikolu 2, punti 1 u 2 tad-Direttiva 2000/60/KE tal-Parlament Ewropew u tal-Kunsill tat-23 ta’ Ottubru 2000 li tistabilixxi qafas għal azzjoni Komunitarja fil-qasam tal-politika tal-ilma.
2. § 5(1c) jaqra:
“(1c) L-utenti privati jistgħu jużaw biss prodotti għall-protezzjoni tal-pjanti li jġorru riskju baxx, li jkunu ġew approvati skont id-dispożizzjonijiet dwar it-tqegħid fis-suq ta’ prodotti għall-protezzjoni tal-pjanti għall-użu fil-ġonna tad-djar u ġonna żgħar.”
